
Emanaldia ekainaren 18an izango da

La Forte umorista Estoy como nunca ikuskizunaren eskutik dator ARKABIAra

• Maitasuna, autoirudia, autokritika, denboraren joana, harremanak, itxaropenak eta rol femeninoak umorez, ironiaz eta samurtasunez lantzen ditu     

Vitoria-Gasteiz, 2026ko maiatzak 13.- La Forte umorista, aktore eta eduki sortzaileak Estoy como nunca ikuskizuna aurkeztuko du ARKABIAn, Vital Fundazioaren kulturgunean. 16 urtetik gorakoentzat gomendatutako emanaldi hori ekainaren 18an izango da (19:30ean) eta sarrerak (12 €) salgai daude jada www.arkabia.eus webgunean edo aurrez aurre ARKABIAn (Posta kalea 13-15), astelehenetik igandera 11:00etatik 14:00etara eta 17:00etatik 20:00etara (astearteetan itxita).

Alma Andreu, artistikoki La Forte izenaz ezaguna, jaiotzez valentziarra eta bihotzez madrildarra eta “zainetan odol andaluziarra” duen “kazetari-artista” da. Bere ibilbideari erreparatuz gero, komunikazioan aritu dela ikus dezakegu, podcast arloan (Mi Patio de Vecinas bere lana, 2020an, Espainian, gehien entzun zen emakume batek egindako bigarren podcasta izan zen) eta orain antzezpen arloan. Eszenatoki gainean umore hurbila eskaintzen du, iragazkirik gabea, egunerokotasunetik abiatzen dena, publikoarekin konplizitatea sortzeko.

Estoy como nunca lanean, La Forte maitasunaren, autoirudiaren, autokritikaren, denboraren joanaren, harremanen, itxaropenen eta rol femeninoen (eta, oro har, giza rolen) gai unibertsaletan barneratzen da 80 minutuz. Zuzeneko tonua erabiltzen du, lagunartekoa eta barre asko. Horien bidez, bizitza aurrez aurre ikustera gonbidatzen du artistak, umorez, ironiaz eta samurtasunez.

Ikuskizunaren ardatz nagusia hauxe da: “zertan dute antza 20 urteko emakume batek, 30 urteko batek eta 40 urteko batek?: hirurak ‘inoiz baino hobeto’ daudela... baina haietako bat ere ez arrazoi beragatik”. Hausnarketa horren eskutik, bere asmoa da “20 urte dutenean mundua jan nahi duten, 30 urte dutenean dieta egiten hasi nahi duten eta 40 urte dutenean munduak jan dituen” emakumeengana iristea, baina ahaztu gabe “onena iristeko dagoela... baina datorrela azkar, denbora amaitzen ari zaigu-eta”, nabarmendu du umorez La Fortek. 

